
電掣，茶　之竹破灰飛，士氣以之益增，軍聲以之大振，陳智山壽之徒聞風而褫魄，李安方政之

輩假息以偷生，乘勝長驅西京既爲我有，選鋒進取東都盡復舊疆，寧橋之血成川流腥萬里，萃洞

之尸滿野遺臭千年，陳冷賊之腹心既梟其首，李亮賊之姦蠹又暴厥尸，王通理亂而焚者益焚，馬

瑛救鬥而怒者益怒，彼智窮而力盡束手待亡，我謀而心攻不戰自屈，謂彼必易心而改慮，此慮復

作孽以速辜，執一己之見而嫁禍於他人，貪一時之功而貽笑於天下，遂使宣德之狡童黷兵無厭，

爰命晟昇之懦將兵由溫兵而進，本年十月沐晟亦分途自雲南而來，予前既選伏卒塞險以摧其鋒，

後又調奇兵截路以斷其食，十八日柳昇既爲我所攻，計墮於支棱之野，二十日柳昇又爲我所敗，

身死於馬鞍之山，二十五日保定伯梁銘陣陷而喪驅，二十八日尚書曹李慶計窮而刎頸，我既迎刃

而解，彼即倒戈相攻，繼而四面添兵以包圍，期以十月中旬而殄滅，爰選貔貅之士，申命爪牙之

臣，飲象而河水乾，磨刀而山石缺，一皷而鯨　鱷斷，再皷而鳥散麕驚，决潰蟻於崩堤，振罡風

於槁葉，都督崔聚膝行而送欵，尚書黃福面縛而就擒，僵尸塞於諒山諒江之途，濺血赤於昌江平

灘之水，風雲爲之變色，日月慘以無光，其雲南兵爲我軍所扼於梨關自恫疑虛喝而先已破胆，其

沐晟等爲我軍所敗於芹站遂躪藉奔潰而僅得脫身，冷溝之血杵漂江水爲之嗚咽，丹舍之尸山積野

草爲之殷紅，兩路救兵既不旋踵而俱敗，各城窮寇相率解甲以出降，賊首成擒彼既掉困獸乞憐之

尾，神武不殺余亦體上帝好生之心，參將方政內官馬騏等先給船五百餘艘既渡海而猶且魂飛魄喪

，總兵王通參政馬瑛等又給馬數千餘匹已還國而益自股慄心驚，彼既畏死貪生而修好自誠，予以

全軍爲上而與民得息，非惟計謀之極其深遠，抑亦古今之所未見聞，社稷以之奠安，山川以之改

觀，乾坤既否而復泰，日月既晦而復明，于以開萬世太平之基，于以雪千古無窮之恥，蓋由天地

祖宗之靈有以陰相默佑而致然也，於戲，一戎大定迄成無競之功，四海永清誕布維新之誥，悉誥

天下，咸使聞知。

